
孫莘老寄墨四首

作者：蘇軾　北宋

本作品收錄於《東坡全集�》

徂徠無老松，易水無良工。

珍材取樂浪，妙手惟潘翁。

〈（潘谷作墨，雜用高麗煤。

）〉魚胞熟萬杵，犀角盤雙龍。

墨成不敢用，進入蓬萊宮。

蓬萊春晝永，玉殿明房櫳。

金箋灑飛白，瑞霧縈長虹。

遙憐醉常侍，一笑開天容。

溪石琢馬肝，剡藤開玉版。

噓噓雲霧出，奕奕龍蛇綰。

此中有何好，秀色紛滿眼。

故人歸天祿，古漆窺蠹簡。

隃麋給尚方，老手擅編劃。

分余幸見及，流落一嘆赧。

我貧如饑鼠，長夜空咬嚙。

瓦池研竈煤，葦管書柿葉。

近者唐夫子，遠致烏玉玦。

〈（唐林夫寄張邁墨半丸。

）〉先生又繼之，圭璧爛箱篋。

晴窗洗硯坐，蛇蚓稍蟠結。

便有好事人，敲門求醉帖。

吾窮本坐詩，久服朋友戒。

五年江湖上，閉口洗殘債。

今來復稍稍，快癢如爬疥。

先生不譏訶，又復寄詩械。

幽光發奇思，點黮出荒怪。

詩成一自笑，故疾逢蝦蟹。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

